
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumuuna 

saqqummiuppara: 

Nunatsinni ilaqutariinnut atugassarititaasut pitsanngorsarnissaat siunertaralugu Naalakkersuisut 

iliuusissatut pilersaarummik suliaqaqqullugit peqquneqarnissaannik Inatsisartut aalajangiiffigisassaattut 

siunnersuut. Iliuusissatut pilersaarut UKA 2027 saqqummiunneqassaaq. 

(Inatsisartunut ilaasortaq Paarma Lund Kreutzmann, Inuit Ataqatigiit) 

 

Tunngavilersuut: 

Ilaqutariittut inuuneq nunatsinni nukittuffigaarput. Ilaqutariit meerartalinnut nunatsinni atugassartititaasut 

suliffeqarnikkuuppat, ilinnniartitaanikkuuppat allatigulluunniit susassaqarfinniippat eqqumaffigiuarnissaat 

pingaaruteqarpoq. 

Nunatsinni angajoqqaanngortartut ernereernermi sulinngiffeqarsinnaanerat suli naligiissumik 

aaqqinneqanngilaq. Meeqqat inunngorneraniit meeraaqqerivimmiittalernissaannut piffiit ilaanni 

utaqqisarneq sivisoorujussuusarpoq. Pisortat suliffeqarfiini suliffeqaruit meeqqap napparsimaqqaarnerani 

angerlarsimanissaat periarfissaavoq, sulisitsisuvit akuerisaanik. Sulisartut kattuuffitsigut isumaqatigiissutit 

apeqqutaallutik meeqqat napparsimalluni angerlarsimaqatigisinnaaneranut periarfissat angajoqqaat 

ilaannut pitsaanerupput. Nunatsinni meeraqarluni atukkat taamaasilluni assigiinngitsuullutik. 

Illoqarfinni anginerusuni atuareernerup kingona meeqqat ornittagaat ikippallaarput, inoqarfinni minnerni  

illoqarfinniluunniit mikinerusuni sunngiffimmi sammisassaqartitsineq neqeroorutitut atorneqarani. 

Isumaqarpunga nunatsinni ilaqutariit atugaasa pitsanngortinnissaannut iliuusissamik pilersaarummik 

suliaqartoqartariaqartoq.  

Siullertut angajoqqaanngortut erninermi sulinngiffeqartarneri angajoqqaanut naligiimmik 

aaqqiissuunneqartariaqarput. 

Aappaattut nunatsinni angajoqqaaq kinaagaluartorluunniit meeqqaminik napparsimasoortoq suliffimmi 

atugassarititaat nunatsinni assigiilertariaqarput. 

Pingajuattut  meerartaartunut pisortaniit suleriaaserput misissuiffigineqartariaqarpoq, eqaannerusumik 

aaqqiissutissanillu allaffissornikinnerulersitsisumik angajoqqaanngortussanut angajoqqaajulersunullu 

aaqqiissuussamik suliaqartoqarsinnaalersillugu. Matuami eqqarsaatigineqassapput pisortat oqartussaasui 

assigiinngitsut ataqatigiissumik suleqatigiisinnissaat. 



Siunertarisigu angajoqqaat meeqqaminnut nukissaqarlutik perorsaasut, suliffeqarlutik meeqqaminnut 

pilersuisuulluarlutik. Taamaammat pitsanngorsaaniarluta suliaqarnissarput pingaartutut isigaara. 

 

Pisortanut aningaasatigut allaffissornikkullu kingunerisassai: 

A/C fuldmægtigit marluk ukiup iluittup sulineratut 500.000 koruuninik akeqassasoq 

naatsorsuutigineqarpoq. 

Namminersortunut aningaasaatigut allaffissornikkullu kingunerisassai: 

Soqanngilaq. 

Innuttaasunut aningaasatigut allaffissornikkullu kingunerisassai: 

Soqanngilaq. 

 


